
Вовед 
Востанието што избувна во почетокот на октомври 1878год.во Источна Македонија (односно 
Пиринската област на Македонија) е познат како Кресненско, по селото Кресна во долината на 
реката Струма, каде што најпрвин избувна. Тоа дојде како последица на тогашната тешка 
општествена-економска и политичка положба на македонскиот народ во составот на турско-
османската империја и постојаните меѓународни политички односи. Во текот на 60-тите и 70-тите 
години на 19 век во Турција, со навлегивањето на капитализмот се засилува експлоатацијата на 
населението во Македонија, во која сеуште беа задржани полуфеудалните односи. Во меѓувреме, 
поради лошата економска положба на турската држава беа зголемени или воведени нови даноци, 
давачки а од друга страна, пак постоеше правно политичка и социјална несигурност на 
населението. 
1.1.Причини и подготовки на востанието 
Востанието започнало на 17 октомври (5 октомври по стар стил) 1878 година со нападот на 
Кресненските анови во кои била сместена турската војска. Во нападот учествувале 400 востаници и 
многу селани од околните села. При самиот напад на турскиот гарнизон на востаниците им се 
предале 119 турски војници. Освен тоа, биле запленети над 100 пушки, 13 товари муниција и 13 
коњи. 
Во битката кај Кресна особено се истакнал Стојан војводата, кој, покрај извонредната борбеност, 
храброст и јунаштво, се покажал и како голем познавач на воената вештина и бил душа и глава на 
востаничките сили. 
Востаничкото раководство одлучило заробената турска војска да ја испрати во Горна Џумаја и 
судбината да им ја реши Џумајскиот комитет Единство, кој, пак, ги упатил до Софискиот комитет. 
По ослободувањето на Кресна востанието се проширило во околината и подалеку во Мелничко, 
Беровско, Делчевско, Демирхисарско. Настанала голема слободна територија, која по извесно 
време, по контранападот, Турците до 11 ноември успеале да ја повратат (освен областа Каршијак). 
По берлинскиот конгрес од 1878 год.Македонија останала под османска власт. За неа се однесувал 
чл.23 од Берлинскиот договор, со кој се предвидувала извесна административна автономија. 
Меѓутоа, оваа одлука не била спроведена. Поради тоа кај македонскиот народ владеело 
незадоволство. 

